
Í annaðkvøld, týskvøld­
ið, klokkan 19.30 fer  
Páll Kunoy at greiða frá um 
bygdina Skarð.

Hann hevur skrivað bók 
um bygdina, sum kemur 
út seinni í ár. Hann fer at 
greiða frá um søgu­
na kring bygdina Skarð, 
hvussu tey búleikaðust 
har norðuri, og hví tey 
settu seg har, sum í dag kann 
tykjast nakað óhøgligt stað. 

Tollaksmessudag 2013 eru 
100 ár liðin, síðani sjey mans 
av Skarði fórust við einum 

áttamannafari í ringum 
veðri.

Eftir í bygdini vóru tá 
bert eldri fólk, kvinnur 
og børn. Fólk fluttu frá 
bygdini, tí teimum var 
ikki lív lagað eftir hesa 
hendingina. 26. januar 
1919 róði ein tungt lødd­
ur bátur við teimum 
seinastu fólkunum av Skarði 
til Kunoyar, og bygdin var av­
toftað.

Annar fyrilestur hetta 
kvøldið verður um leitiloyvi, 
tá Mourits Joensen, fíggjar­

leiðari hjá Atlantic Petroleum 
fer at greiða frá.

Atlantic Petroleum 
varð stovnað í 1998 og er í 
dag partur av trimum leit­
iloyvum í føroyskum øki. 
Felagið er eisini við, tá bor­
að verður á føroyskum 
øki í summar. Umframt 
virksemi í Føroyum er 
felagið eisini partur av leiti­
virksemi í Bretlandi og Ír­
landi og framleiðir kolvetni 
frá trimum oljufeltum 
í bretska partinum av Norð­
sjónum.

Samgongan hevur brotið samgong­
uskjalið. Tað gjørdi hon í síðstu viku, 
tá hon samtykti at økja blokkstuð­
ulin úr Danmark úr 615,5 milliónum 
krónum til 624,1 milliónir krónur.

Sambært samgonguskjalinum, 
so eigur blokkstuðulin als ikki at 
hækka. Tí í samgonguskjalinum 
stendur soleiðis:

»Samráðingar verða við donsku 
stjórnina um at dagføra ríkisveit­
ingina til dagsvirði. Av hesum og 
komandi árligu økingini av rík­
isveitingini verða 15% av vanligu 
meirinntøkum landskassans mót­
roknaðar í økingini.«

Av tí at 15 prosent av mettu 
meirinntøkum landskassans er 
meira enn tær 8,6 milliónirnar, sum 

prístalsviðgerðin av blokkinum 
gevur, átti blokkstuðulin als ikki 
at hækka yvirhøvur. Men tað 
hevði uttan iva verið meira, enn 
løgmaður og Sambandsflokkurin 
høvdu kunna livað við – tað hevði 
gjørt blokkstuðulsskommina full­
komna eftir sera laka úrslitið, sum 
Sambandsflokkurin fekk burtur úr 
samráðingunum hjá landsstýrinum 
við donsku stjórnina.

Tað eru viðurskifti í politikki, 
sum eru forútsigilig. Eins for­
útsigiligt, sum tað var, at Jákup 
Mikkelsen ikki fór at fáa langa 
tíð í fiskimálaráðnum, var tað, at 
ætlanin hjá Sambandsflokkinum 
við at hækka blokkstuðulin við 
200 milliónum krónum ikki fór 

at bera á mál. Hetta vistu fólk, og 
hetta vistu samstarvsflokkarnir 
hjá Sambandsflokkinum eisini. 
Tí var tað ikki so løgið kortini, at 
Fólkaflokkurin, sum stjórnaði full­
veldislandsstýrinum, sum lækkaði 
blokkin á sinni, nú brádliga góðtók 
at blokkstuðulin skal hækka aftur. 
Soleiðis er politikkur, tað snýr 
seg um at handla. Fólkaflokkurin 
kundi misssa andlit – í øllum før­
um partvís – við at skriva undir eitt 
samgonguskjal, sum hevur til enda­
máls at hækka ríkisstuðulin.

Soleiðis ber til í politikki at 
lumpa sínar samstarvsflokkar. 
Ikki tí at Fólkaflokkurin hevur ver­
ið óreiðiligur mótvegis Sambands­
flokkinum. Tvørturímóti er tað 

Sambandsflokkurin sum hevur ver­
ið bláoygdur – so bláoygdur, at hann 
trúði, at Fólkatingið og ríkisstjórnin 
fóru at góðtaka at hækka blokkin 
aftur, sum løgtingið lækkaði av sín­
um eintingum fyri 10 árum síðani. 

Sambandsflokkurin trúði eisini, at 
Fólkaflokkurin av heilum hjarta tók 
undir við hesi bláoygdu ætlan. 

Men Fólkaflokkurin vann flat­
skattin, sum varð skundaður 
ígjøgnum, uttan at løgmaður fór í 
útlegd at hugsa seg um. Nú standa 
stórar politiskar avgerðir fyri 
framman á fiskivinnuøkinum – har 
Fólkaflokkurin og Sambandsflokk­
urin ikki eru samdir. So er spurn­
ingurin, um løgmaður og hini í 
Sambandsflokkinum verða bláoygd 
ella árvakin...?

Fólkaflokkurin trúði ong­
antíð upp á blokkhækking

Bláoygdur ella árvakin

Um bygdina Skarð og oljuleiting

Illa um­
hugsað at 
skatta pen­
sjónir
Jens Pauli í dali
kjak á síðu 23

Virðis­
meta ikki 
námsfrøð­
ingar
Leiv Morøk
kjak á síðu 23

Hugskot og viðmerkingar – send sms til 225000

Lisið á
Annika Olsen Eg skilji væl 
pædagogfelagið og ynski 
teirra um hægri løn og løn 
til fyrireiking. Fyri eina 4 
ára langa útbúgving er løn 
teirra beinleiðis niðurger­
andi. At arbeiða í eitt nú 
einum barnagarði er ikki 
bert at ansa eftir børnum. 
Starvið inniber eygleiðing, 
stimbran og stuðlan av ti 
einstaka barninum og fyr­
ireika tað til skúlagongd. 
Vit vera noydd at hugsa í 
heildarloysnum, um fyri­
byrging og menning av tí 
einstaka barninum. Hetta 
sigi eg sum almannamál­
aráðharri, tí eg síggi 
tíverri, hvat avleið­
ingin er, um hetta 
ikki verður gjørt. 
Avleiðingin av, at 
tað ikki verður 
sett ínn tíðliga 
kann í ringasta 
føri enda við, at 
børn verða send 
av landinum. 
Annars stórt 
rós til pædagog­

felagið fyri siðilig mótmæli, 
ja enntá vakurt við øllum 
hjørtunum á Tinghúsvølli­
num.


